
Efni: Umsögn ísafjarðarbæjar um frumvarp til fjárlaga 2027 vegna niðurfellinga 
fjárframlaga til sveitarfélaga vegna samþættingar þjónustu í þágu farsældar bama

Ísafjarðarbær tekur undir þau sjónarmið sem fram koma í umsögn Kópavogsbæjar til 
fjárlaganefndar Alþingis um fjármögnun verkefna samkvæmt lögum um samþættingu þjónustu í 
þágu farsældar barna. Sveitarfélagið vísar sérstaklega til þeirrar umfjöllunar um aukin verkefni og 
kostnað sem sveitarfélög hafa borið vegna innleiðingar farsældarlaganna.

Ísafjarðarbær hefur, líkt og önnursveitarfélög, lagt umtalsverða vinnu og fjármuni í að byggja upp 
verklag, þjónustu, samhæfingu og mannauð til að uppfylla markmið laganna um samþætta 
þjónustu í þágu barna og fjölskyldna. Markmið laganna eru mikilvæg og hafa stuðlað að 
markvissari þjónustu við börn og fjölskyldur.

Reynslan sýnir hins vegar að umfang verkefna og kostnaður sveitarfélaga hefur aukist verulega 
án þess að fjármögnun frá ríkinu hafi ávallt fylgt þeirri ábyrgð sem sveitarfélögum hefur verið 
falin. Þetta á sérstaklega við um minni og dreifðari sveitarfélög þar sem takmarkaður mannafli og 
langar vegalengdir geta aukið kostnað við framkvæmd laganna.

Ísafjarðarbær hvetur því Alþingi og ríkisstjórn til að tryggja að í fjárlögum 2027 verði gert ráð fyrir 
raunhæfri og varanlegri fjármögnun þeirra verkefna sem sveitarfélögum er ætlað að sinna 
samkvæmt farsældarlögunum. Mikilvægt er að kostnaðarþátttaka ríkisins endurspegli 
raunverulegan kostnað sveitarfélaga þannig að hægt sé að viðhalda og þróa þá þjónustu sem 
lögin gera ráð fyrir.

Ísafjarðarbær tekur því undir megináherslur umsagnar Kópavogsbæjar og leggur áherslu á að 
ábyrgð og fjármögnun haldist í hendur við áframhaldandi innleiðingu farsældarkerfisins.

